
15. febrúar 2007
Skýrsla stjórnar

Ný stjórn og nefndir voru kosnar á aðalfundi sem haldinn var 23. febrúar, 2006. Stjórn VÍK 2006 skipuðu þeir Hrafnkell Sigtryggsson, formaður, Jóhann Halldórsson, Einar Sverrisson, Birgir Már Georgsson og Kristján Arnór Grétarsson. Varamenn voru þeir Karl Gunnlaugsson og Bjarni Bærings.

Starfið fór strax af stað með krafti enda næg verkefni sem biðu stjórnar við undirbúning sumarsins og áframhaldandi eflingu félagsins. Helstu verkefni stjórnar voru skilgreind sem uppbygging og fjármögnun Bolöldusvæðisins, umhverfismál og keppnishald auk annarra verkefna. Framkvæmd verkefna var auðveldari nú en oft áður með tilkomu Hjartar L. Jónssonar sem framkvæmdastjóra sem reyndist félaginu virkilega dýrmætur í á árinu. 
Fjöldi félagsmanna jókst enn jafnt og þétt á árinu. Í árslok 2005 voru félagsmenn VÍK orðnir tæplega 630 en voru í lok 2006 orðnir um 812. Þetta er minni aukning en hefði getað orðið vegna vandræða með félagsskráningarkerfið. T.a.m. greiddu 401 félagsgjald á árinu á móti 402 árið 2005. Þessi tala stóð því í stað en enda lá greiðslukerfið á netinu niðri nánast allt sumarið. Kerfið komst þó í lag í haust og verður vonandi í lagi framvegis. MSÍ stefnir að uppsetningu á nýju félagakerfi fyrir öll félögin en þangað til munum við styðjast við okkar kerfi áfram. Fjölgun félagsmanna er þó kannski viðunandi eða um 180 manns á móti 130 manns árið áður. Aukinn fjöldi innan félagsins er afar mikilvægur enda skilar það sér í auknum tekjum – en gerir ekki síður félagið  að sterkari þrýstihóp út á við.

Guðmundur Pétursson vefstjóri hefur séð um ritstjórn á motocross.is undanfarin ár. Fjöldi heimsókna undanfarna mánuði hefur verið um 7-800 á dag en hefur farið hæst á sumrin upp í um 12-1300. Vefurinn er nú orðinn gríðarstór að umfangi og núverandi kerfi sem sett var upp árið 2005 er á mörkunum að ráða við vefinn. Það eru því uppi hugmyndir um að endurskipuleggja vefinn á næstu vikum og mánuðum með nýju kerfi og nýju fyrirkomulagi. Hákon Orri Ásgeirsson, f.v. formaður VÍK hefur lýst áhuga á að koma að rekstri vefsins til hliðar við Guðmund sem sæi áfram um ritstjórnina. Ef um semst mun Hákon sjá um tæknileg mál, uppsetningu á nýju vefkerfi o.fl. ásamt sölu auglýsinga sem er ætlað að standa straum af rekstri vefsins. Þá yrði lögð áhersla á aukin fréttaskrif og umfjöllun um allar hliðar íþróttarinnar.  
Vorið kom snemma eins og undanfarin ár og voru menn farnir að hjóla víða í febrúar/mars. Talsvert var fjallað um utanvegaakstur og líklega var það stærsti fjölmiðlaviðburður íþróttarinnar þegar Umhverfisráðherra leigði þyrlu Landhelgisgæslunnar til að eltast við “utanvegaakstursmenn” í nágrenni Reykjavíkur. Málið vakti gríðarlega athygli og fór mikill tími og orka í þessa umræðu á vormánuðum. Málinu lauk þó á besta veg með sýknu nær allra sem stöðvaðir voru enda forsendur málsins vægast sagt hæpnar. Málið ýtti þó við hjólamönnum sem drógu verulega úr akstri t.d. við Hengilinn. Í kjölfarið jókst umferð á Bolöldusvæðinu að sama skapi. Umhverfisnefndin greip boltann á lofti og hefur unnið mikið og gott starf með Umhverfisstofnun og fleiri aðilum til að kortleggja vandann og leita lausna.
Ítreka verður sérstaklega að þó sýknudómur hafi verið kveðinn upp í flestum “utanvegaakstursmálunum” þá er full ástæða til að taka utanvegaakstur föstum tökum. Með starfi Umhverfisnefndarinnar verða skilgreiningar á því hvar má hjóla og hvar ekki vonandi skýrari en uppi eru hugmyndir um sérstaka mótorhjólavegi eða slóða sem fengju sérstakan sess í vegakerfinu. 

Á Bolaöldusvæðinu var unnið frá áramótum við að gera klárt til að fara í stórframkvæmdir. Í febrúar lánaði Viggó Viggóson félaginu gröfu til gera svæðið “hæft” til aksturs. M.a. var heflaður lítill hringur sem var mikið notaður fram í miðjan apríl. Í febrúar var fenginn 20 feta gámur frá Samskip, en hann var fyrst notaður sem geymsla og kaffiskúr en nýtist nú sem dælu- og vélahús. 

Framkvæmdir við motocrossbraut í gryfjunni hófust seinni hluta aprílmánuðar. Félagið fékk Ed Bradley til að vera yfirhönnuð á brautinni og kom hann hingað til lands í lok apríl til að stjórna verkinu. Reynir Jónsson hafði komið með tillögur sem voru hafðar til hliðsjónar. Þann 19. apríl kom fyrsta jarðýtan á svæðið og var byrjað á að jafna og slétta svæðið og gera klárt fyrir brautarlagninguna. Mikið gekk á frá því vinnan hófst og þegar mest gekk á voru fjórar jarðýtur að störfum í brautinni og við bílastæðið. Brautin var opnuð 10. maí og var opin nánast í allt sumar. Í ágúst var fengin beltagrafa til að harpa grjót úr allri brautinni og reyndist það til mikilla bóta. Unnið var að áframhaldandi þróun brautarinnar í allt sumar og verður því vafalaust haldið áfram. Þá var sáð í umhverfi brautarinnar og gaf það góða raun og stórir blettir voru orðnir fagurgrænir strax á miðju sumri.
Jarðýta sem fengin var að láni frá Jarðvélum var á Bolaöldum í mest allt sumar og var notuð við gerð flestra brauta á svæðinu. Í maí var fjárfest í traktor og tveir litlir dráttarheflar voru smíðaðir. Aðalhefillinn kom eftir verslunarmannahelgi að gjöf frá Jóni á Hofi í Vatnsdal, en hefillinn hefur reynst frábært tæki. Borað var eftir vatni í sumar og er borholan 74 metra djúp og skilar mjög góðu vatni. 

Félagið fékk tvö hús að gjöf í sumar. Í júní gaf Olíufélagið – Esso félaginu um 18 fermetra hús sem sem gert er ráð fyrir að fari niður á Álfsnes með vorinu.

Í júlí gaf ÍAV félaginu stórt hús. Húsið er um 75 fermetrar og í mjög góðu standi. Kunnum við báðum þessum fyrirtækjum miklar þakkir fyrir. Sérstakar þakkir fær Gylfi Rúnarssoni hjá ÍAV sem kom því til leiðar að félagið fékk húsið að gjöf. 
Píparagengið sá um að koma vatni á ÍAV húsið eftir að Sveinn Borgar Jóhannesson hafði gefið vatnsdælu í borholuna í nafni Borgarlagna. Svenni reddaði einnig beltagröfu til að grafa fyrir öllum lögnum. Andrés pípari í A.H. pípulögnum gaf rotþró við húsið og Gunni málari sá um að mála húsið. Auk þess kom fjöldi annarra félagsmanna að standsetningu á húsinu og verður sú vinna seint full þökkuð.
Landsvirkjun og VÍK gerðu með sér samstarfssamning og komu 12 krakkar frá Landsvirkjun og unnu í 3 daga við ýmis störf á svæðinu.  Ljósavél var keypt með stórum afslætti frá Mest og Grétar Sölvason frá Mynstursteypunni útvegaði steypu og járn frá Mest að gjöf og sá hann um að steypa og mynstra stétt í kringum húsið ásamt þvottaplani fyrir neðan gáminn. Hugmyndin er að koma þar upp þvottaaðstöðu með háþrýstidælum fyrir vorið.
Fyrsta keppnin á svæðinu var lokakeppnin í Íslandsmótinu í Enduro 2. september þar sem notast var við hluta af motocrossbrautinni. Haldin var bikarkeppni 16. september og var sú keppni vel heppnuð í alla staði. Líklega komu allt að 1000 manns á Bolaölduna þann dag. Í haust hefur verið reynt að hafa opið eins marga daga og hægt er. Sem dæmi var opið á gamlársdag í brautinni, en 33 keyptu miða í brautina þennan síðasta dag ársins. 

Nokkrir vinnudagar voru haldnir og voru félagar í VÍK þokkalega duglegir að mæta, en ótrúlega oft voru þetta sömu mennirnir sem mættu en vinnuframlag þeirra sem mættu er ómetanlegt í svona starfi, Í haust gaf Frikki í Púkanum félaginu gám sem fluttur var upp á Álfsnes.

Mikil vinna var lögð í lagningu enduroslóða á svæðinu í sumar. Þeir sem báru hitann og þungann af því voru þeir Kristján Grétarsson, Jakob Þór Guðbjartsson og Birgir Már Georgsson að öllum öðrum ólöstuðum. Lagðir voru á að giska 40-50 km af fjölbreyttum slóðum sem hafa verið gríðarlega mikið notaðir á árinu við miklar vinsældir. Ennfremur var merkt gönguleið á Vífilfellið

.
Stefnan varðandi Bolaöldu fyrir komandi sumar er að bæta enn frekar aðstöðuna s.s. með því að bæta við einu salerni í húsinu, byggja sólpall, lagfæra bílastæðin enn frekar, lagfæra veginn, stækka og bæta enn frekar stóru motocrossbrautina o.m.fl. Unnið er að teikningu á deiliskipulagi fyrir svæðið og með því verður hægt að sækja um rafmagnslögn inn á svæðið en hugmyndir um að flóðlýsa brautina eru þegar á borðinu. Vonandi getur það orðið að veruleika á árinu en þá mun nýtingartími brautanna aukast verulega.

Á Álfsnesi er stefnt að því að koma brautinni mun fyrr í keyrsluhæft ástand en áður og til stendur að bæta aðstöðuna enn frekar á árinu.

Félagið átti litlar eignir í upphafi árs, en á árinu er búið að gera tvær motocrossbrautir og leggja enduroslóðakerfi upp á 40-50 km, bora eftir vatni ásamt því félagið eignaðist á árinu tvö hús, traktor, öfluga rafstöð, þrjá hefla, valtara, tvo gáma og fl. smærri hluti. Auk þess hefur félagið greitt einum manni laun og launatengd gjöld. Gera má ráð fyrir að kostnaður félagsins hafi verið á bilinu 15-20 miljónir á Bolaöldum, ef allt er reiknað í verðmæti peninga (bæði gjafir og vinnuframlag). Beinn kostnaður vegna svæðsins var tæpar 5 milljónir auk launakostnaðar.

Þess má geta að samtals hefur Hjörtur unnið um 1500 klukkutíma fyrir félagið á síðasta ári og þar af um 1300 vegna Bolaöldu. Í haust og vetur hefur Hjörtur hins vegar unnið á vegum Bláfjallanefndar en félagið hefur leigt starfskrafta hans þangað að mestu yfir vetrarmánuðina sem léttir verulega á rekstrinum. Vonir standa til að áframhald geti orðið á samstarfinu jafnvel fram á sumar þannig að við gætum haft afnot af starfskröftum eða tækjakosti Bláfjallamanna. 
Miðar í Bolaöldubrautirnar voru seldir í Litlu kaffistofunni sem gaf góða raun. Olís sá hins vegar ekki hag sinn í því að styrkja félagið á síðastliðnu ári en vonir standa til að svo geti orðið á þessu ári. Esso sá um sölu á dagskortum í Álfsnesbrautina og gaf það ágæta raun. Erfitt reyndist að sinna reglulegu eftirliti með þeim sem keyra brautirnar og var talsvert um að menn keyrðu þær án þess að greiða fyrir. Þetta hugarfar verður að breytast og félagsmenn verða hreinlega að standa saman um þetta mál – að öðrum kosti verða brautargjöld að vera hærri og/eða leggja verður í starfsmannakostnað vegna gæslu brautanna. Þrátt fyrir þetta voru góðar tekjur af brautunum eða rúmar 2 milljónir í Bolaöldu og tæp milljón af Álfsnesi. 

Í lok árs eru fjármál félagsins í sæmilegum skorðum. Tap varð af rekstrinum á árinum sem nam uþb. 2,3 milljónir króna utan við fjármagnsliði  enda um gríðarlegar framkvæmdir að ræða á árinu. Félaginu bárust peningastyrkir frá Orkuveitu Reykjavíkur og Pokasjóði auk lægri fjárhæða og gjafa frá fjölda fyrirtækja og einstaklinga. Kann félagið öllum þeim góðar þakkir fyrir. Umsóknir um styrki til félagsins liggja víða fyrir og standa vonir til að reksturinn geti haldið áfram af sama krafti eða meiri á árinu.

Umhverfisnefndin vann gott starf á árinu og rak áróður fyrir bættri umferðarmenningu torfæruhjólamanna. Nefndina skipuðu þeir Gunnar Bjarnason, Jakob Þór Guðbjartsson og Leópold Sveinsson og Einar Sverrisson sem varamaður auk þess sem Ólafur Guðgeirsson bættist óformlega í hópinn. Nefndin vann að áróðri bæði á "bakvið" tjöldin til félagsmanna auk opinbers áróðurs og fundahalda með ráðamönnum víða m.a. í sveitarfélögum., Leópold mun gera nánari grein fyrir starfi nefndarinnar hér á eftir.
Í febrúar og mars var gerð tilraun með þrekæfingar undir stjórn Jóns Arnar Magnússonar frjálsíþróttamanns. Æfingarnar voru misvel sóttar sem var miður því þjálfarinn er án efa einn sá besti sem völ er á. Í sumar var ennfremur gerð tilraun til að reka æfingar fyrir unglinga annars vegar og fullorðna hins vegar með mismunandi þjálfurum sem skiptu sumrinu á milli sín. Æfingarnar gengu misvel en talsvert seldist þó af æfingakortum. Mikil ánægja var með unglingaæfingarnar og hefur Gunnlaugur Karlsson tekið þær aftur að sér í sumar. Í fullorðinsæfingarnar vantaði stöðugleikann og eru þær enn óleystar fyrir árið í ár. Vel heppnað æfingastarf er lykilatriði fyrir framþróun íþróttarinnar og ekki síst til að auðvelda félaginu að sækja styrki til íþróttahreyfingarinnar.
Keppnishald sumarsins hófst fyrr en nokkru sinni áður og það með stæl. Svokölluð Páskakeppni var haldin í snilldarveðri og í frábærri braut að frumkvæði og með dugnaði Hjartar. Stórviðburður ársins var sem fyrr Offroad Challenge keppnin á Klaustri sem haldin var í fimmta sinn af Kjartani Kjartanssyni og VÍK. Fjöldametið var slegið enn á ný en um 400 manns tóku þátt í keppninni. Áframhald keppninnar í ár er enn óráðið en viðræður um keppnisstað hafa staðið yfir. Væntanlega mun VÍK taka stærri þátt í stjórn keppninnar en áður s.s. skráningu, kynningarmál en Kjartan mun einbeita sér aðallega að brautarlagningu og skipulagi á staðnum. 
Haldnar voru fjórar Íslandsmeistaramótskeppnir í motocrossi. Gylfi Freyr Guðmundsson úr VÍR vann Íslandsmeistaratitilinn þetta árið þó eftir harða baráttu við Valdimar Þórðarson en Ragnar Ingi Stefánsson varð í þriðja sæti. Í enduro varð Kári Jónsson Íslandsmeistari eftir harða baráttu við Einar S. Sigurðsson. Valdimar Þórðarson varð í þriðja sæti. 

Íslandsmeistari kvenna varð Karen Arnardóttir úr VÍK sem sigraði í öllum umferðum nema einni sem Anita Hauksdóttir sigraði en hún varð í öðru sæti, en Signý Stefánsdóttir varð í þriðja sæti. Mjög mikill uppgangur varð í kvennaflokki í sumar og samtals voru keppendur 20 í flokknum sem hefur aldrei verið stærri. Auk þeirra fjölgaði stelpunum verulega í sumar sem er virkilega ánægjulegt. Miklu munaði um frumkvæði Teddu í Nítró sem fékk til landsins Lauru Ward til að þjálfa og kenna konunum. Frábært framtak.
Heiðar Grétarsson varð Íslandsmeistari í 85 cc flokki eftir mjög harða keppni við Sölva Sveinsson sem lenti í öðru sæti og Viktor Guðbergsson sem endaði í þriðja sæti.
Í sumar voru sem fyrr gerðir sjónvarpsþættir um Íslandsmeistaramótið í motocrossi og sáu þeir Þorvarður Björgúlfsson og Reynir Jónsson um framleiðslu á þáttunum sem sýndir voru á RÚV. Því miður vantaði talsvert upp á að kynning á keppnum og úrslitum keppna í öðrum fjölmiðlum væri með þeim hætti sem sportinu sæmdi en það stendur vonandi til bóta með stofnun MSÍ. 
Í október stóð félagið fyrir árshátíð sem haldin var í Versölum í Iðnaðarmannahúsinu. Kraftaverkaformaðurinn fyrrverandi Magnús Þór Sveinsson hafði enn og aftur allan veg og vanda að skipulagningu árshátíðarinnar ásamt Karli Gunnlaugs og Helgu Þorleifsdóttur og fá þau öll góðar þakkir fyrir. Sama dag var haldin endurokeppni á Langasandi við Akranes með aðkomu félagsins. Hugmyndin og mestur undirbúningur var í höndum Ólafs Þórs Gíslasonar ásamt aðkomu hjólamanna af Akranesi.
Í nóvember var loks stofnað sérsamband innan ÍSÍ. MSÍ, eða Mótorhjóla- og snjósleðasamband Íslands. Svokölluð Hjóla- og sleðanefnd ÍSÍ vann mikið undirbúningstarf að stofnun sambandsins. Í stjórn MSÍ sitja fyrir hönd VÍK þeir Jóhann Halldórsson og Karl Gunnlaugsson en formaður er Guðmundur Hannesson frá KKA. Með stofnun MSÍ varð aðild að FIM að veruleika en með því öðlumst við þátttökurétt á MX des Nations. Næsta keppni fer fram í Bandaríkjunum í haust og er stefnt að þátttöku þriggja bestu manna Íslandsmótsins.  Verður spennandi að sjá hvernig þeim vegnar í samanburði við stóru nöfnin utan úr heimi. 
Gróska og mikil uppbygging einkenndu árið en þrátt fyrir það vantar enn mikið á. Svæðið við Bolaöldu hefur gjörbreytt allri aðstöðu hjólamanna á höfuðborgarsvæðinu. Það hefur hreinlega verið meði ólíkindum hvað aðstaðan hefur byggst hratt upp og hvernig félaginu hafa áskotnast hinar ýmsu eignir með ótrúlegum hætti. Samstaða og framkvæmdagleði innan stjórnar hefur verið einstök auk þess heur ótrúlegur fjöldi félagsmanna lagt í púkkið.
En betur má ef duga skal. Við höfum á undanförnum árum greitt gríðarlegar upphæðir í formi skatta og gjalda til ríkissjóðs eða á annan milljarð án þess að nokkurt fjármagn skili sér til uppbyggingar sportsins eða til að mæta þörfum þessa gríðarstóra hóps. Fjölgunin í hópnum og gríðarlegur innflutningur hjóla hefur þó án efa vakið menn af Þyrnirósarsvefni og framundan eru vonandi bjartir tímar. Sveitarfélög sjá vonandi áhrif svæða eins og Bolaöldunnar og hversu auðvelt er að vinna bug á utanvegaakstri með skipulagningu og merkingum slóða sem við megum keyra á löglegan hátt. 

VÍK hefur á undanförnum árum starfað á mjög breiðum grundvelli og í raun sinnt hlutverki landssambands á meðan annað hefur ekki verið í boði. Tilkoma MSÍ gefur góðar vonir um framhaldið. Þannig ætti félagið nú að geta einbeitt sér enn frekar að uppbyggingu félagsstarfsins, aksturssvæðanna og æfingahalds en áður. Með Bolaöldusvæðinu og ráðningu starfsmanns er kominn mun meiri festa í starfsemina og því mun auðveldara að byggja ofan á þann grunn en áður. Auk þess er alltaf hvetjandi þegar að starfinu kemur fjölda öflugra aðila sem eru reiðubúnir til að hjálpa til. Árið framundan lítur því gríðarlega vel út nú þegar og mörg skemmtileg verkefni í burðarliðnum.

Að lokum vil ég þakka stjórn VÍK, og ekki síst Bjarna Bærings sem nú hverfur úr stjórn, fyrir vel unnin störf. Sömuleiðis þakka ég öllum nefndarmönnum, gjaldkeranum Kolbrúnu Ólafsdóttur og öllum öðrum sem lögðu hönd á plóginn og gerðu árið jafn viðburðaríkt og raun ber vitni. Gefum þeim gott klapp. Takk fyrir.

Fh. stjórnar Vélhjólaíþróttaklúbbsins
Hrafnkell Sigtryggsson

Motocrossnefnd - 2006
Á síðasta aðalfundi var kosin ný Motocrossnefnd, Einar Bjarnason, Þór Þorsteinsson, Reynir Jónsson, og Ragnar Ingi Stefánsson sem varamaður. Störf Motocrossnefndar eftir tilkomu MSÍ fólust fyrst og fremst í keppnishaldi félagsins í Álfsnesi og Bolöldu ásamt aðkomu að viðhaldi og uppbyggingu brauta á báðum stöðum. 

Álfsnes:

Brautin kom seint og illa undan vetri vegna bleytu og var hún erfið yfirferðar fram í júní. Í kjölfarið var farið í nokkur verkefni til bæta brautina. Þar má nefna að farið var í að lækka svæði niður utan við brautina með það að markmiði að drena og lágmarka vatnsuppsöfnun í brautinni. Þessi vinna var að skila nokkuð góðum árangri þar sem því er lokið, það þarf að halda áfram þar sem frá var horfið og sá grasi og fegra umhverfið eins og kostur er. Bílastæðið var lagað og lokað var fyrir umferð norðan við brautina þannig að bílastæðið við austurenda brautarinnar eru nú eingöngu notað.

Keppni var haldin 16. júlí, henni hafði verið frestað um einn dag vegna veðurs, brautin var frekar blaut til að byrja með en lagaðist þegar leið á keppnina. Keppnin fór að öðru leiti vel fram, komu margar hendur við sögu og unnu vel, þó fór undirbúningur of seint af stað sem og er það eitthvað sem hægt er að læra af.

Bolalda

Bikarmót var haldið til reynslu á brautinni í Bolöldu og tókst það með miklum ágætum. Fjöldi keppenda var í kringum 60 í fleiri flokkum en áður og sáust nokkrir keppendur fyrri ára sem ekki hafa lengi á ráslínu taka glæsilega spretti. Veður var með eindæmum og öll umgjörð og keppnishaldið eins og best var á kosið. Brautarstæðið er gríðarlega áhorfendavænt enda sést nær hver einasta beygja frá húsinu.
Sjónvarpsmál

Reynir Jónsson og Þorvarður Björgólfsson sáu sem fyrr um gerð og útvörpun á Íslensku mótaröðinni í motocrossi 2006. Fengnir voru 4 kostunaraðilar á þættina og viljum við þakka Litla-Prent, Snæland Vídeó, JHM-Sport og Eimskip fyrir að koma að verkefninu. 

Motocrossnefnd VÍK 2006
Enduronefnd – 2006 

Á síðasta aðalfundi var kosinn ný Enduro nefnd,Karl Gunnlaugsson , Guðberg Kristinsson, Einar Smárason og Eggert Kristinsson til vara.

Keppnishaldið stefndi í að vera einfaldara en oft áður þar sem AÍH og KKA tóku að sér keppnirnar á Hellu og Akureyri. Enduronefnd sá því eingöngu um keppnina sem haldin var í Bolaöldu í september. Þar var Valdimar Kristinsson keppnisstjóri fyrir tímabilið, Guðberg Kristinsson og Hjörtur L. Jónsson brautarstjórar auk þess sem "Píparagengið" sá um brautargæslu (Race Police).

Vill Enduronefnd þakka þessum hópi sérstaklega vel unnin störf á árinu og ómetanlega aðstoð. 

3. september, 5. og 6. umferð.

Lokaumferðin fór fram á nýju landssvæði félagsins við Bolöldu og var þar lögð krefjandi braut að hluta til í sömu braut og notuð var á síðasta ári auk þess sem motocrossbrautin var keyrð að hluta til í báðar áttir sem var skemmtileg nýbreytni. Fyrir keppnina var staðan hnífjöfn hjá efstu mönnum, Kára Jónssyni og Einari S. Sigurðarson báðir með 370 stig. Veðrið var frábært og umgjörð keppninar til fyrirmyndar. Kári keyrði mjög vel og sigraði báðar umferðir og innsiglaði Íslandsmeistaratitilinn annað árið í röð. Frábær árangur og við óskum Kára enn og aftur til hamingju með árangurinn. Einar varð annar í báðum umferðum og í Íslandsmótinu, og Valdimar Þórðarson þriðji. Fín keppni þar sem allir voru í góðum gír og staðráðnir í að eiga góðan dag.

Árið 2007 framundan:

Með tilkomu MSÍ hafa verkefni Enduro nefndar VÍK færst á hendur sambandssins en enduronefnd VÍK sinnir aðallega eigin keppni auk Klausturkeppninnar ef um semst. Nefndin stefnir að því að fjölga keppendum sumarið 2007. Boðið var uppá liðakeppni í keppnum sumarsins að fyrirmynd Klausturskeppninnar þar sem keppt var í tveggja manna liðum. Talsvert vantaði upp á fjölda þátttakenda en formið reyndist mjög skemmtilegt enda geta fleiri tekið þátt saman og keyrslutími beggja ökumanna styttri sem hentar eldri og nýjum og óvönum ökumönnum betur.

Enduro nefndin og starfsmenn hennar lærðu mikið á árinu og reynt var að nýta það til betra keppnishalds eftir því sem við átti. Kann Enduronefnd öllum þeim fjölmörgu sem að mótahaldinu komu bestu þakkir fyrir og þá sérstaklega Guðbergi og Píparagenginu í heild.

Enduronefnd VÍK 2006 

Umhverfisnefnd - 2006
Verkefni umhverfisnefndar á árinu 2006 einkenndus mest af fyrirbyggjandi ráðstöfunum og “lobby-isma”. Í stað þess að bregðast eingöngu við slæmri umfjöllun um akstur vélhjóla var stefnan sett leita úrræða með fulltrúum stjórnvalda og sveitarfélaga til að draga úr utanvegaakstri og ekki síður til að auka skilning á vandanum. 

Umhverfisnefnd boðaði til fundar þann 22. febrúar sl. með fulltrúum frá Umhverfisstofnun, Landgræðslunni, Reykjanesfólkvangi og Landvernd. Tilgangur fundarins var áhugi Umhverfisnefndar VÍK við að leita leiða, með skipulagsaðgerðum, til að sporna gegn landsskemmdum við vorakstur vélhjólafólks á Reykjanesi. Ástæðan var m.a. ítrekuð umfjöllun í fjölmiðlum um skemmdir af völdum utanvegaaksturs vélhjóla. Ekki náðist samstaða á fundinum um að beina vélhjólafólki á ákveðna staði innan Reykjanesfólkvangs eins og hugmyndir voru uppi um. Þess í stað kom upp hugmynd að aðilar fundarins undirrituðu og sendu áskorun til stjórnvalda þar sem skorað væri á viðkomandi ráðherra að leggja til fjármagn og setja á fót nefnd sem hefði það hlutverk að koma á löglegum og merktum slóðum fyrir vélhjólafólk. Nefndin gæti unnið á hliðstæðan hátt og reiðveganefnd var ætlað í upphafi. Þannig væri kominn vettvangur til að vinna að því að fá ákveðnum vegum og slóðum úthlutað til vélhjólafólks svo beina mætti notkun þeirra inn á skipulagða staði og koma í veg fyrir það skipulags- og agaleysi sem hópurinn hefði búið við.

Í framhaldinu tók Trausti Baldursson, fulltrúi Umhverfisstofnunar að sér að skrifa Umhverfisráðuneytinu bréf þar sem farið var fram á aðstoð ráðuneytisins við að koma hugmyndinni í framkvæmd. Bréfið var sent ráðuneytinu í mars. Í byrjun maí kom svarbréf frá ráðuneytinu þar sem málinu var vísað frá á þeim forsendum að um íþróttamál væri að ræða sem ekki heyrði undir Umhverfisráðuneytið.

Í kjölfar þess óskaði Umhverfisnefnd VÍK eftir fundi í ráðuneytinu til þess að skýra málið og leiðrétta þann misskilning sem orðið hafði. Á fundinum lagði Magnús Jóhannesson ráðuneytisstjóri til að settur yrði á stofn vinnuhópur, undir stjórn og forystu Umhverfisstofnunar, sem lagt gæti fram heildstæðar tillögur til ráðuneytisins. Þegar slíkt lægi fyrir myndi hann beita sér fyrir því að Umhverfisráðuneytið setti sig í samband við önnur viðkomandi ráðuneyti til að koma málinu í farveg.

Davíð Egilsson og Árni Bragason stofnuðu vinnuhópinn og kölluðu til fulltrúa frá Vegagerðinni, Sambandi sveitarfélaga, Landvernd og Umhverfisnefnd VÍK. (þetta er inngangurinn að skýrslunni okkar).

Umhverfisnefnd VÍK hefur frá því um mitt síðasta sumar unnið að tillögugerðinni og leitað víða fanga. Fundað hefur verið með ýmsum aðilum s.s. Karli Alvarssyni í Samgönguráðuneytinu og Einari Sveinbjörnssyni aðstoðarmanni umhvefisráðherra. Þessa dagana er verið að leggja síðustu hönd á viðamikla skýrslu vinnuhópsins sem send verður viðeigandi ráðuneytum. Umhverfisnefndin hyggst fylgja skýrslunnin eftir með heimsóknum í ráðuneytin til að fylgja hugmyndunum eftir.

Í mars sendi Umhverfisnefndin Jakob Þór Guðbjartsson á ráðstefnu NOHVCC í Birmingham, Alabama. Jakob hélt í kjölfarið fyrirlestur um starfsemi samtakanna sem einbeita sér að uppbyggingu og skipulagningu svæða og slóða í Bandaríkjunum.

Umhverfisnefndin fór á fund með Jónínu Bjartmarz umhverfisráðherra og Einari Sveinbjörnssyni aðstoðarmann hennar í Umhverfisráðuneytinu þann 27. júní. Tveimur dögum síðar hrintum við í gang átaki gegn utanvegaakstri í samvinnu við Ferðaklúbbinn 4x4. Verkefnið hlaut heitið "Á vegi" og ýtti umhverfisráðherra því úr vör á blaðamannafundi. Verkefnið felst í birtingum auglýsinga í fjölmiðlum til að hvetja hjóla- og jeppafólk til virðingar við náttúruna. 

Eftir blaðamannafundinn opnaði undirritaður, fulltrúi VÍK, hugmyndina að Ófærubjöllum við Jónínu Bjartmarz. Ófærubjallar eru svæði sem hjólafólk hefur notað um árabil og er umhverfis Norðurbjalla við vesturrætur Heklu. Jónína tók vel í hugmyndina og hvatti VÍK til að ræða málið við Einar Sveinbjörnsson aðstoðarmann sinn. Einar kom og fundaði með Leópoldi um það mál þann 15. nóvember. Aron Reynisson og Karl Gunnlaugsson tóku við boltanum í desember og funduðu með Erni Þórðarsyni Sveitarstjóra Rangárþings Ytra í byrjun janúar, en Ófærubjallasvæðið er í því sveitarfélagi. Hann tók málaleitaninni vel og hvatti þá til að leggja inn formlega umsókn um svæðið sem þeir og gerðu. Málið er nú í meðferð hjá sveitarfélaginu og er vonast eftir viðbrögðum eða jafnvel niðurstöðu fljótlega.

Umhverfisnefnd VÍK fundaði með Karli Alvarssyni í Samgönguráðuneytinu þann 12. október. Þar fengust ýmsar góðar upplýsingar sem nýttust í vinnuhópnum hjá Umhverfisstofnun.

Eftir stofnun MSÍ í haust hafa verið uppi umræður um stofnun sambærilegrar umhverfisnefndar innan sambandsins. Ákvörðun hefur verið tekin um stofnun nefndarinnar sem mun vinna að framgangi þeirra verkefna sem Umhverfisnefnd VÍK hefur haft á sinni könnu fyrir vélhjólamenn í heild sinni. Munu meðlimir nefndarinnar í starfa áfram verkefnunum innan MSÍ nefndarinnar jafnframt því sem Umhverfisnefnd VÍK mun starfa áfram að verkefnum á vegum félagsins.
Umhverfisnefnd VÍK 2006
